
Abstrak tesis yang dikemukakan kepada Senat Universiti Putra Malaysia sebagai 

memenuhi keperluan untuk ijazah Doktor Falsafah 

KESAN PENDEKATAN PENYEBATIAN TERHADAP PEMEROLEHAN 

DAN DISPOSISI PEMIKIRAN KRITIS SERTA PERSEPSI 

PEMBELAJARAN DALAM LUKISAN KEJURUTERAAN 

Oleh 

NORAZLINDA BINTI MOHD DARBY 

Ogos 2017 

Pengerusi : Profesor Madya Abdullah bin Mat Rashid, PhD 

Fakulti : Pengajian Pendidikan 

Pengajaran Lukisan Kejuruteraan (LK) yang hanya tertumpu kepada penguasaan 

konsep dan teknik melukis tanpa melatih pelajar memanipulasi dan mengintegrasi 

konsep dan teknik yang dipelajari menghalang penerapan kemahiran berfikir secara 

kritis dan kreatif melalui subjek ini berlaku. Sehubungan itu kajian untuk menentukan 

kaedah pengajaran LK dalam menerapkan pemikiran kritis, disposisi pemikiran kritis 

dan persepsi pembelajaran serta kesannya adalah diperlukan. Dua pendekatan 

pengajaran digunakan iaitu Pendekatan Konvensional bagi kumpulan kawalan dan 

Pendekatan Penyebatian oleh kumpulan rawatan. Kajian secara kuasi-eksperimen 

dengan rekabentuk kumpulan kawalan tidak setara dijalankan selama 8 minggu 

terhadap kumpulan kajian yang dipilih daripada dua Kolej Matrikulasi Teknikal yang 

berbeza. Kumpulan kawalan terdiri daripada 31 orang pelajar dan kumpulan rawatan 

yang terdiri daripada 29 orang pelajar dipilih sebagai sampel kajian. Ujian pra dan 

diikuti oleh intervensi selama 8 minggu telah dilaksanakan. Selepas intervensi selesai 

dijalankan, ujian pasca untuk kumpulan kawalan dan kumpulan rawatan dilaksanakan. 

Penilaian dibuat dengan membandingkan keputusan ujian-pra dan ujian-pasca antara 

kumpulan kawalan dan kumpulan rawatan. Cornell Critical Thinking Test, Malaysia 

Critical Thinking Instrument (MACTI) dan Myself As A Learners adalah instrumen 

yang digunakan dalam ujian-pra dan ujian-pasca. Ujian-pra menunjukkan tidak 

terdapat perbezaan signifikan dalam pemikiran kritis di antara kumpulan kawalan dan 

kumpulan rawatan. Bagaimanapun, keputusan ujian-pasca menunjukkan bahawa 

pemikiran kritis bagi kumpulan rawatan adalah lebih tinggi secara signifikan 

berbanding kumpulan kawalan. Dapatan juga menunjukkan tiada perbezaan signifikan 

dalam disposisi pemikiran kritis di antara kumpulan kawalan dan kumpulan rawatan 

tetapi keputusan ujian-pasca mendapati skor purata kumpulan rawatan adalah lebih 

tinggi secara signifikan berbanding kumpulan kawalan. Bagi persepsi terhadap 

pembelajaran, kumpulan rawatan menunjukkan perubahan secara positif kepada lebih 

banyak item yang diukur berbanding kumpulan kawalan. Oleh itu kajian ini telah 

menunjukkan bahawa kaedah pengajaran LK yang menggunakan pendekatan 

penyebatian telah memberi kesan positif terhadap pemikiran kritis, disposisi 

pemikiran kritis dan persepsi pembelajaran pelajar. Cadangan untuk penambahbaikan 

keberkesanan usaha meningkatkan tahap pemikiran kritis, disposisi pemikiran kritis 

dan persepsi pembelajaran pelajar turut dinyatakan di dalam kajian ini. 

Kata kunci Pendekatan konvensional  disposisi pemikiran kritis  persepsi 

terhadap pembelajaran  Lukisan kejuruteraan  kumpulan kawalan tidak-setara 

Abstract of thesis presented to the Senate of Universiti Putra Malaysia in fulfillment 

of the requirement for the degree of Doctor of Philosophy 

EFFECT OF INFUSION APPROACH TO ACQUISITION AND 

DISPOSITION OF CRITICAL THINKING AND PERCEPTION OF 

LEARNING IN ENGINEERING DRAWING 

By 

NORAZLINDA BINTI MOHD DARBY 

August 2017 

Chairman : Associate Professor Abdullah bin Mat Rashid, PhD 

Faculty : Educational Studies 

Teaching engineering drawings that focus only on the mastery of concepts and 

techniques without training students to manipulate and integrate the concepts and 

techniques learned preventing the application of critical thinking through this subject. 

Therefore, a study that determines the teaching method in applying and cultivating 

critical thinking, critical thinking disposition and learning perception and its effect are 

required. The two teaching approaches used were the conventional approach for the 

control group and the compounding approach for the treatment group. A quasi-

experimental study with a nonequivalent control group design was carried out for 8 

weeks on study groups selected from two different Technical Matriculation Colleges. 

A total of 31 students were selected for the control group and a total of 29 students 

were chosen for the treatment group in the sample study. A pretest, followed by an 

intervention for 8 weeks were carried out. After the intervention, a posttest was carried 

out on the control and treatment groups. The results of the pretest and posttest of the 

control group and treatment group were then compared and evaluated. Three 

instruments were used in the pretest and posttest, and they were Cornell Critical 

Thinking Test, Malaysia Critical Thinking Instrument (MACTI) and Myself as a 

Learner. The pretest showed that there was no significant difference in the critical 

thinking of the control and treatment groups. However, the results of the posttest 

showed that the critical thinking of the treatment group were significantly higher than 

the control group. 

The findings also indicated no significant difference in the critical thinking disposition 

of the control group and the treatment group, but the posttest showed a significant high 

in the average score of the treatment group compared to the control group. As for the 

teaching perception, the treatment group showed a positive change for many of items 

measured as compared to the control group. Thus, this research showed that the 

teaching method of engineering drawing which used the compounding approach had 

given a positive effect towards critical thinking, critical thinking disposition and 

student perception of teaching. Finally, recommendations on the effective ways to 

improve the level of critical thinking, critical thinking disposition and student 

perception of teaching were also included in this study. 

Keywords: conventional approach, critical thinking disposition, teaching perception, 

engineering drawing, nonequivalent control group 

1 

BAB 1 

1 PENDAHULUAN 

1.1 Pengenalan 

Kemahiran berfikir aras tinggi dalam kalangan pelajar telah lama diperbincangkan di 

peringkat antarabangsa dan telah ditekankan dalam sistem pendidikan terutamanya di 

negara maju. Malaysia juga telah melaksanakan inisiatif untuk melahirkan pelajar 

yang memiliki pemikiran aras tinggi dengan memasukkan elemen kemahiran berfikir 

secara kreatif dan kritis sebagai salah satu objektif pengajaran dan pembelajaran dalam 

setiap subjek pada setiap tahap pendidikan. Ini bersesuaian dengan aspirasi Falsafah 

Pendidikan Kebangsaan untuk mewujudkan insan yang seimbang dari segi intelek 

selain daripada keseimbangan rohani, emosi dan jasmani. 

Penerapan kemahiran berfikir kritis yang diajar secara ekplisit dalam sesuatu 

pengajaran akan memberi impak positif terhadap pemikiran kritis pelajar (Swartz & 

Parks, 1994). Bagaimanapun, dapatan kajian menunjukkan kebanyakan pelajar di 

peringkat sekolah dan institusi pengajian tinggi memiliki tahap kemahiran berfikir 

kritis yang rendah dan sederhana (Siti Rahayah Ariffin, Rosadah Abd Majid, Zolkepli 

Haron, Rodiah Idris, Anisa Alias, Shahrir Samsuri, Basri Hassan & Nor Azaheen 

Abdul Hamid, 2008; Yee Mei Hong, Jailani Md. Yunos, Tee Tze Kiong, Razali 

Hassan & Mimi Mohaffyza Mohamad, 2011). Beberapa kajian lain turut 

mendedahkan bahawa penerapan kemahiran berfikir kritis masih kurang diberi 

penekanan dalam pengajaran dan pembelajaran dikebanyakan sekolah dan institusi 

pengajian tinggi di Malaysia (Mohd Hussain Ibrahim, 1993; Rafiei Mustapha, 1995; 

Busrah Maulah, 1999; Yahya Buntat & Norhusma Mohamed, 2010; Mohd Fauzi 

Hamat, Wan Suhaimi Wan Abdullah, Azizi Che Seman, Tengku Sarina Aini Tengku 

Kasim, Syed Mohd Hilmi Syed Abdul Rahman et al., 2007; Sharifah Nor Puteh, Nor 

Adibah Ghazali, Mohd Mahzan Tamyis dan Aliza Ali, 2012; Ishak Saat, 2013; Chew 

Fong Peng & Shashipriya Nadaraja, 2014; Aminuddin Hassan, Fadzilah Abd Rahman 

& Sim Kuan Yew, 2015; Nursafra Mohd Zhaffar, Mohd Isa Hamzah & Khadijah 

Abdul Razak, 2016).  

Situasi pendidikan di Malaysia yang berorientasi kepada peperiksaan menjadi faktor 

utama guru-guru di sekolah memilih untuk menggunakan kaedah-kaedah seperti latih 

tubi serta menggalakkan pelajar menghafal fakta-fakta untuk meningkatkan 

pencapaian skor subjek berbanding penerapan kemahiran berfikir kritis (Marlina Ali 

& Shahrom Noordin, 2010; Yee Mei Hong et al., 2011; Ishak Saat, 2013; Chew Fong 

Peng & Shashipriya Nadaraja, 2014; Aminuddin Hassan, Fadzilah Abd Rahman & 

Sim Kuan Yew, 2015; Nursafra Mohd Zhaffar, Mohd Isa Hamzah & Khadijah Abdul 

Razak, 2016). Menyedari situasi ini, Kementerian Pendidikan Malaysia (KPM) 

melalui Lembaga Peperiksaan telah mengambil langkah memasukkan soalan-soalan 

yang memerlukan pelajar menggunakan kemahiran berfikir kritis dalam soalan-soalan 

peperiksaan. Ia bertujuan menggerakkan pengajaran berorientasikan kemahiran 

berfikir kritis dilaksanakan disekolah-sekolah. Kesinambungan daripada itu pihak 

sekolah khususnya para guru perlu mempersiapkan pelajar untuk berhadapan dengan 

soalan-soalan peperiksaan yang mengandungi elemen kemahiran berfikir kritis 

dengan melaksanakan pengajaran dan pembelajaran berteraskan aspek kemahiran 

berfikir kritis juga.  

Pelbagai kaedah dan pendekatan yang telah diperkenalkan oleh para sarjana dan 

penyelidik dalam bidang pendidikan melalui dapatan-dapatan kajian mereka boleh 

dijadikan panduan serta digunapakai oleh guru-guru untuk melaksanakan pengajaran 

dan pembelajaran berteraskan aspek kemahiran berfikir kritis dalam bilik darjah. 

Antara kaedah dan pendekatan tersebut adalah penyoalan sokratik, perbincangan, 

penulisan, pendekatan umum, pendekatan penyebatian dan pendekatan serapan (Raja 

Abdullah & Norma Abur Seman, 1993; Burke & Williams, 2008; Angeli & Valanides, 

2009; Siti Rahayah et al., 2012; Lian Niu, Behar-Horenstein & Garvan, 2013). 

Aktiviti-aktiviti yang dirancang perlu memastikan pelajar menggunakan kemahiran 

berfikir kritis apabila mereka perlu menganalisis, mensintesis dan menilai maklumat 

yang dikumpul atau dihasilkan melalui pembelajaran, pengalaman, refleksi atau 

melalui komunikasi bagi alternatif-alternatif penyelesaian masalah atau membuat 

keputusan (Maier, 1933; Scriven & Paul, 1992; Newman, 1996). 

Penglibatan banyak subjek pada setiap tahap di sekolah dan juga institusi akan 

mewujudkan sekitaran dan suasana di mana individu yang berada di dalamnya 

melaksanakan pemikiran kritis. Apabila pemikiran kritis ini menjadi amalan dalam 

pengajaran dan pembelajaran di setiap peringkat pendidikan, maka ia akan menjadi 

satu budaya dalam kalangan pelajar dan juga pendidik. Budaya berfikir ini sangat 

diperlukan bagi membentuk disposisi pemikiran kritis dalam diri pelajar yang akan 

menjadi pendorong supaya mereka mengamalkan pemikiran aras tinggi dalam 

kehidupan seharian. (Tishman & Andrade, 1996; Paul, 1995; Halpern, 2001; Beyer, 

2008; Marin & Halpern, 2011; Lian Niu, Horenstein & Garran, 2013).  

1.2 Latarbelakang kajian 

Pada awal perlaksanaannya, pendidikan vokasional yang diperkenalkan oleh British 

bertujuan untuk menghasilkan mekanik dan pengimpal landasan keretapi 

(Lourdesamy, 2000). Bagaimanapun, pada tahun 1906 negara menyaksikan 

penubuhan sekolah teknikal pertama bertujuan melahirkan ramai juruteknik, 

juruelektrik, tukang kayu, tukang bangunan dan tukang jahit (Lourdesamy, 2000). 

Perubahan terus berlaku terhadap sistem pendidikan vokasional apabila yang paling 

ketara berlaku adalah pada tahun 1987 di mana pelajar di beri pilihan sama ada untuk 

berada dalam program vokasional atau berada dalam program latihan kemahiran. 

Pelajar yang memilih program vokasional akan diberi pengetahuan subjek akademik 

bagi membolehkan mereka melanjutkan pengajian ke kolej-kolej teknikal dan 

politeknik tanpa menjejaskan pembangunan kemahiran vokasinal mereka. Pelajar 

yang memilih program latihan kemahiran pula diberi lebih masa dalam meningkatkan 

kemahiran seperti yang diperlukan oleh industri. Pelajar kemudiannya akan 

menduduki peperiksaan Sijil Lembaga Perindustrian dan Perdagangan Kebangsaan 

(SLPPK) yang disediakan oleh Majlis Penasihat Latihan Industri Kebangsaan 

(Kementerian Pendidikan Malaysia, 1989). Pelajar dalam program ini juga selalunya 

akan terus memasuki pasaran pekerjaan sebaik tamat pengajian. 

Pada tahun 1996, Kementerian Pendidikan Malaysia telah membuat peralihan 

dramatik bagi menaiktaraf pendidikan teknikal supaya pelajar yang dihasilkan bukan 

sahaja dapat memenuhi tuntutan ekonomi malahan juga merupakan sumber manusia 

yang berpengetahuan dalam sains dan teknikal (Unit Perancang Ekonomi, 1996). 

Sehubungan itu, sebanyak 22 sekolah vokasional dinaik taraf menjadi sekolah teknikal 

dan pertambahan bilangan sekolah teknikal terus meningkat menjadi 77 buah 

(Statistik Pendidikan Malaysia, 2000). Pada ketika ini juga, subjek Teknologi 

Kejuruteraan dan Lukisan Kejuruteraan diperkenalkan di beberapa sekolah menengah 

akademik yang terpilih. 

Seiring dengan perubahan dunia di mana persaingan adalah tinggi, pengetahuan sains 

dan teknikal sahaja dalam kalangan pelajar teknikal tidak lagi memadai 

memandangkan industri dalam negara kini bergerak dari pasaran domestik ke pasaran 

global (Charles Cheah, Po Han-Chen & Seng Kiong Ting, 2005). Syarikat dan industri 

kini sangat memerlukan tenaga kerja yang bukan sahaja berpengetahuan dan 

berkemahiran, malah mesti memiliki kemahiran employabiliti (Yahya Buntat & 

Muhammad Rashid Rajuddin, 2004; Mohamad Sattar Rasul, Md. Yusof Ismail, 

Napsiah Ismail, Muhammad Rashid Rajuddin & Rose Aminah Abdul Rauf, 2009). 

Termasuk di dalam kemahiran employabiliti seperti disenaraikan oleh Yahya Buntat 

dan Muhammad Rashid Rajuddin (2004) adalah mempunyai pemikiran kritikal, 

kemahiran menyelesaikan masalah, kemahiran analitik dan sikap serta perlakuan yang 

positif. Oleh itu, institusi pendidikan teknikal dan kejuruteraan yang berfungsi 

melahirkan pekerja teknikal dan jurutera bertanggungjawab menerapkan kemahiran-

kemahiran tersebut melalui proses pengajaran dan pembelajarannya.  

Sebagai pekerja teknikal dan jurutera yang menjadi antara sumber manusia penting 

yang menggerakkan pembangunan negara, adalah penting bagi mereka agar 

menyampaikan idea, pandangan dan maklumat yang kritis dan bernas melalui 

komunikasi supaya ia dapat direalisasi dan dimanfaatkan. Di sini terlihat pentingnya 

peranan lukisan kejuruteraan yang merupakan medium komunikasi utama dalam 

kalangan pekerja teknikal dan jurutera. Idea yang dihasilkan melalui proses pemikiran 

kritis dan kreatif di interpretasi dalam bentuk lukisan kejuruteraan supaya ia dapat 

disampaikan secara berkesan dan mudah difahami. Selain itu, lukisan kejuruteraan 

juga digunakan untuk mencari, mengumpul, menganalisis dan menginterpretasi 

maklumat yang terkandung di dalamnya. Contoh maklumat yang boleh diperolehi 

daripada sebuah lukisan kejuruteraan adalah seperti kekuatan bahan, maklumat proses 

pembuatan, ketahanan bahan atau rekabentuk terhadap beban dan sebagainya. Oleh 

sebab itu ia menjadi antara subjek yang wajib dipelajari dan dikuasai oleh pelajar yang 

berada dalam bidang teknikal dan kejuruteraan. 

Kolej Matrikulasi Teknikal Malaysia yang merupakan antara institusi pendidikan yang 

melahirkan bakal pelajar teknikal dan kejuruteraan apabila menyambung pengajian 

diperingkat universiti kelak turut mewajibkan setiap pelajarnya mengambil subjek 

lukisan kejuruteraan selain subjek-subjek teras iaitu bahasa inggeris, matematik, fizik, 

kimia dan dua subjek bukan teras iaitu kemahiran dinamika dan pendidikan 

islam/moral. Sebagai institusi pra-universiti di mana pelajarnya merupakan pelajar 

aliran sains dan teknikal yang terpilih berdasarkan kepada keputusan Sijil Pelajaran 

Malaysia (SPM), mereka didedahkan dengan pengetahuan asas dalam lukisan 

kejuruteraan seperti jenis-jenis garisan iaitu garisan binaan, garisan objek dan dimensi, 

konsep unjuran dan pelbagai bentuk pandangan yang diterapkan dalam topik lukisan 

pandangan keratan, lukisan bangunan dan lukisan elektrik dan elektronik. 

Kaedah pengajaran yang dilaksanakan di Kolej Matrikulasi Teknikal adalah secara 

penyampaian kuliah dan latihan melukis lukisan kejuruteraan untuk tempoh 8 minggu. 

Kuliah disampaikan pada permulaan tempoh pengajaran sesuatu topik untuk 

memperkenalkan topik tersebut sebelum latihan diberikan. Kandungan silibus mata 

pelajaran lukisan kejuruteraan adalah terdiri daripada sebahagian topik tingkatan lima 

yang merangkumi lukisan keratan mekanikal, lukisan bangunan serta lukisan 

elektrikal dan elektronik. Di dalam lukisan mekanikal, topik yang terkandung adalah 

lukisan keratan pandangan hadapan, sisi dan atas. Bagi lukisan bangunan, topik yang 

terkandung di dalamnya adalah lukisan pelan dan bumbung, lukisan unjuran hadapan, 

belakang dan sisi, pelan keratan dan lukisan struktur bangunan. Topik untuk lukisan 

elektrik dan elektronik adalah lukisan kedudukan peralatan-peralatan elektrik, 

pendawaian dan lukisan elektronik. Latihan yang diberikan kepada pelajar merupakan 

himpunan soalan-soalan LK peperiksaan semester tahun-tahun sebelumnya yang 

disusun mengikut topik-topik dalam silibus. Ia lebih berbentuk latih tubi yang 

bertujuan untuk memberi kefahaman tentang topik disamping meningkatkan 

kemahiran melukis. Latih tubi ini juga bertujuan untuk memberi pendedahan tentang 

format dan bentuk soalan yang akan dihadapi oleh pelajar pada peperiksaan akhir 

semester.  

Bagaimanapun pendekatan pengajaran konvensional ini menutup ruang penerapan 

kemahiran berfikir berfikir kritis dan pembentukan disposisi pemikiran kritis yang 

positif dilaksanakan melalui lukisan kejuruteraan. Selain soalan yang berbentuk 

menguji kefahaman dan kemahiran melukis, pelajar boleh didedahkan dengan soalan 

atau masalah yang menggambarkan fungsi dan matlamat lukisan kejuruteraan dalam 

situasi sebenar pekerjaan dibidang teknikal dan kejuruteraan. Soalan atau masalah 

sedemikian akan meransang pemikiran pelajar untuk berfikir secara kritis tentang cara 

terbaik memanipulasi konsep dan teknik yang dipelajari dalam lukisan kejuruteraan 

bagi menyampaikan maklumat atau menzahirkan idea yang dijana di dalam minda 

dengan tepat dan mudah difahami. Justeru pemikiran kritis pelajar akan dapat dibina 

semasa pengajaran subjek lukisan kejuruteraan. Persepsi pelajar terhadap subjek ini 

turut akan berubah setelah mereka jelas dengan peranan lukisan kejuruteraan dalam 

bidang teknikal dan kejuruteraan yang bakal mereka ceburi nanti. Disposisi pemikiran 

kritis pelajar juga dapat dibentuk apabila setiap keputusan dan penyelesaian masalah 

yang dipilih oleh pelajar dicabar oleh soalan-soalan yang kritis oleh pensyarah atau 

rakan-rakan yang lain sehingga mendorong mereka untuk mempertahankan idea, 

memberi hujah yang disokong oleh fakta-fakta yang berkaitan, membandingkan 

pandangan mereka dengan pandangan orang lain secara terbuka dan berlapang dada 

serta mengasuh diri mereka untuk mengakui dan menerima kritikan dan pandangan 

orang lain yang disokong oleh hujah serta bukti. 

Malangnya pendekatan pengajaran konvensional seperti latih tubi dan menghafal fakta 

bukan sahaja diamalkan di Kolej Matrikulasi Teknikal Pahang, malahan ia turut 

menjadi pilihan oleh guru dan pensyarah di institusi pendidikan yang lain. Ini 

didedahkan oleh kajian yang dilakukan oleh penyelidik di sekolah dan institusi 

pengajian tinggi di Malaysia (Rio Sumarni Shariffudin, Lee Ming Foong & Widad 

Othman, 2006; Lilia Halim, Ruhizan Mat Yasin & Azaman Ishar, 2012; Azaman Ishar, 

2012 ). Kajian-kajian tersebut mendedahkan bahawa guru menggunakan latih tubi 

untuk meningkatkan kefahaman pelajar untuk topik-topik sukar iaitu tangen, ellips dan 

parabola dan keupayaan menyelesaikan masalah. Justeru, kajian-kajian yang 

dilakukan oleh penyelidik adalah berdasarkan masalah yang dihadapi oleh guru 

terutamanya dalam menyampaikan topik-topik sukar difahami oleh pelajar. Maka 

terhasillah kaedah pengajaran dan pembelajaran serta bahan bantu mengajar yang 

boleh meningkatkan penguasaan pelajar terhadap teknik, konsep dan prinsip melukis.  

Kajian oleh pasukan penyelidik Universiti Kebangsaan Malaysia (UKM) bertujuan 

untuk mengenalpasti beberapa tajuk LK yang sukar dikuasai pelajar. Melalui kajian 

ini mereka telah mendapati topik gabungan tangen, Oblik dan Isometrik merupakan 

tajuk yang didapati sukar dikuasai kebanyakan pelajar. Sehubungan dengan itu mereka 

telah menghasilkan satu bahan bantu mengajar berbentuk perisisan komputer dikenali 

sebagai Computer Animated Module for Engineering Drawing (CAMED) (Lilia Halim 

et al., 2012).  

Sekumpulan penyelidik dari Universiti Teknologi Malaysia (UTM) dan Universiti 

Terbuka Malaysia (OUM) juga telah menghasilkan satu perisian yang bertujuan 

mengatasi masalah pembelajaran berkaitan teknik melukis lukisan kejuruteraan dalam 

kalangan pelajar (Rio Sumarni Shariffudin et al., 2006). Selain pelajar, perisian yang 

diberi nama E-Engineering Drawing (EEDTM) ini juga boleh digunakan oleh sesiapa 

sahaja yang ingin mempelajari tentang teknik dan konsep lukisan kejuruteraan. 

Kandungan EEDTM terdiri daripada ujian E-visualisasi, grafik objek-objek lukisan 

kejuruteraan, animasi objek dari pelbagai sudut, animasi pelbagai unjuran pandangan 

dan memindahkan dimensi objek kepada lukisan. 

Kajian oleh Azaman Ishar (2012) pula dilihat kepada meningkatkan pemahaman 

pelajar terhadap topik tangen, elips dan parabola menggunakan perisisan yang dibina 

dan diberi nama sebagai MTEP, kajian ini juga bertujuan menguji keupayaan pelajar 

menyelesaikan masalah lukisan kejuruteraan menggunakan pendekatan yang 

diperkenalkan oleh Krulik dan Rudnik (1996). Pendekatan ini dipilih oleh penyelidik 

bagi melihat kesannya terhadap daya pemikiran pelajar dalam memanipulasi 

pengetahuan mereka dalam lukisan kejuruteraan untuk menyelesaikan masalah 

berpandukan kepada lima langkah iaitu membaca soalan dan berfikir bagi mencari 

penyelesaian, meneroka pelbagai kaedah penyelesaian dan merancang bagaimana 

untuk melukis bagi mendapatkan hasil jawapan yang dikehendaki, memilih strategi 

dengan menetapkan perkara utama yang hendak dilakukan, membuat penyelesaian 

dengan melaksanakan langkah-langkah pembinaan rajah dan akhir sekali membuat 

semakan jawapan.  

Hasil daripada kajian ini beliau mendapati pendekatan ini telah membantu 

meningkatkan kefahaman pelajar terhadap kaedah menyelesaikan masalah melukis 

lukisan kejuruteraan, namun kebolehan mereka dalam menyelesaikan masalah 

melukis lukisan kejuruteraan adalah tidak berubah. Maka dapat dikatakan bahawa 

langkah-langkah penyelesaian yang diperkenalkan oleh Krulik dan Rudnik (1996) 

hanya merupakan panduan kepada pelajar dalam menyusun proses berfikir ketika 

mencari penyelesaian kepada masalah. Namun tanpa kemahiran menggunakan proses-

proses berfikir secara kritis dalam memanipulasi maklumat dan pengetahuan yang 

telah dipelajari tidak akan membantu pelajar meningkatkan kemahiran penyelesaian 

masalah mereka. 

1.3 Pernyataan masalah 

Kajian-kajian lepas mendedahkan bahwa penyelidik begitu memberi penekanan 

terhadap pengetahuan dan pemahaman pelajar dalam topik lukisan kejuruteraan bagi 

meningkatkan kemahiran peyelesaian masalah. Bagaimanapun penyelesaian masalah 

dalam situasi pekerjaan sebenar adalah untuk menggabungkan konsep-konsep bagi 

menghasilkan lukisan komponen atau objek dengan jelas dan betul serta menentukan 

bentuk pandangan yang memadai namun lengkap dan berkesan semasa diterjemah 

atau diintepretasi oleh pekerja teknikal dan jurutera. Oleh sebab itu menjadi satu 

perkara yang penting apabila idea dan maklumat tersebut diterjemahkan dalam bentuk 

lukisan kejuruteraan secara kritis dan kreatif. Bagaimanapun, institusi pendidikan di 

Malaysia kurang memberi penekanan terhadap elemen kritis dan kreatif ini khususnya 

dalam tugasan yang diberikan kepada pelajar. Kajian lepas mendedahkan bahawa guru 

hanya menekankan pengetahuan dan pemahaman pelajar dalam konsep dan teknik 

melukis lukisan kejuruteraan menggunakan melalui latih tubi (Marlina Ali & Shahrom 

Noordin, 2010; Yee Mei Hong et al., 2011) yang diketahui digunakan untuk 

membiasakan pelajar terhadap bentuk soalan peperiksaan serta jawapan yang 

menepati skema. Dapatan ini diperkukuhkan lagi dengan terhasilnya teknik 

pengajaran tertentu dan beberapa bahan bantu mengajar berbentuk perisisan bagi 

memenuhi keperluan guru (Rio Sumarni Shariffudin, Lee Ming Fong & Widad 

Othman, 2006; Mohd Fairuz Marian, Mohd Bekri Rahim, Jamil Abd Baser & Mohd 

Salleh Tahar, 2011; Azaman Ishar, 2012; Lilia Halim, Ruhizan Mat Yasin & Azaman 

Ishar, 2012).  

Pengajaran Lukisan Kejuruteraan sebenarnya lebih dari sekadar penguasaan konsep 

dan kemahiran melukis. Lukisan Kejuruteraan merupakan satu subjek yang dapat 

meningkatkan kemahiran berfikir secara kritis dan kreatif kerana pelajar boleh dilatih 

menggabungkan konsep-konsep lukisan secara kritis dan kreatif ketika melukis 

komponen atau objek serta maklumat pelengkap yang lain seperti pandangan 

sokongan paling sesuai dan dimensi pada ruang lukisan yang terhad. Karakter 

intelektual juga dapat dibentuk apabila pelajar dilatih untuk menterjemah, 

menginterpretasi, menganalisis, menilai dan membahaskan maklumat yang 

dipaparkan dalam bentuk illustrasi grafik sebagaimana yang dilakukan oleh para 

pekerja teknikal dan jurutera dalam situasi sebenar.  

Persepsi pelajar terhadap subjek ini juga bergantung kepada kaedah penyampaian 

kandungan yang diberikan kepada mereka. Pengajaran yang hanya menitikberatkan 

terhadap penguasaan pengetahuan dan pemahaman tidak menggambarkan fungsi serta 

kegunaannya yang sebenar dalam kalangan pekerja teknikal dan jurutera. Membentuk 

persepsi yang positif terhadap lukisan kejuruteraan adalah penting kerana ia akan 

memberi kesan terhadap sikap pelajar dalam mempelajari subjek tersebut (Paul & 

Elder, 2001; Burden, 2014). Oleh itu satu kajian pemerolehan pemikiran kritis, 

pembentukan disposisi pemikiran kritis yang positif dan persepsi pembelajaran 

melalui pengajaran lukisan kejuruteraan adalah perlu. 

1.4 Objektif kajian 

Kajian ini secara umumnya bertujuan untuk menentukan kesan strategi pengajaran 

menggunakan pendekatan penyebatian melalui subjek lukisan kejuruteraan di 

Matrikulasi Teknikal terhadap tahap kemahiran berfikir aras tinggi dan karakter 

intelektual pelajar-pelajar matrikulasi teknikal, Malaysia. Secara khususnya, kajian ini 

akan: 

1. Menentukan kemahiran berfikir kritis sebelum dan selepas intervensi bagi pelajar 

kumpulan kawalan dan kumpulan rawatan. 

 

2. Menentukan disposisi pemikiran kritis sebelum dan selepas intervensi bagi 

pelajar kumpulan kawalan dan kumpulan rawatan. 

 

3. Menentukan persepsi terhadap pembelajaran sebelum dan selepas intervensi bagi 

pelajar kumpulan kawalan dan kumpulan rawatan. 

 

4. Memeriksa kesan kaedah pengajaran terhadap kemahiran berfikir kritis pelajar 

kumpulan kawalan dan kumpulan rawatan. 

 

5. Memeriksa kesan kaedah pengajaran terhadap disposisi pemikiran kritis pelajar 

kumpulan kawalan dan kumpulan rawatan. 

 

6. Memeriksa kesan kaedah pengajaran terhadap persepsi pelajar kumpulan kawalan 

dan kumpulan rawatan. 

 

7. Menentukan perbezaan kemahiran berfikir kritis antara pelajar kumpulan kawalan 

dan kumpulan rawatan. 

8. Menentukan perbezaan disposisi pemikiran kritis antara pelajar kumpulan 

kawalan dan kumpulan rawatan. 

 

 

1.5 Persoalan Kajian 

1. Apakah kemahiran berfikir kritis pelajar kumpulan kawalan sebelum dan selepas 

intervensi? 

 

2. Apakah kemahiran berfikir kritis pelajar kumpulan rawatan sebelum dan selepas 

intervensi? 

 

3. Apakah disposisi pemikiran kritis pelajar kumpulan kawalan sebelum dan selepas 

intervensi? 

 

4. Apakah disposisi pemikiran kritis pelajar kumpulan rawatan sebelum dan selepas 

intervensi? 

 

5. Apakah persepsi terhadap pembelajaran kumpulan kawalan sebelum dan selepas 

intervensi? 

 

6. Apakah persepsi terhadap pembelajaran kumpulan rawatan sebelum dan selepas 

intervensi? 

 

7. Sejauhmanakah kaedah pengajaran memberi kesan terhadap kemahiran berfikir 

kritis bagi pelajar kumpulan kawalan dan kumpulan rawatan? 

 

HA : Kaedah pengajaran memberi kesan positif atau negatif terhadap kemahiran 

berfikir kritis bagi kumpulan kawalan dan kumpulan rawatan. 

 

8. Sejauhmanakah kaedah pengajaran memberi kesan terhadap disposisi pemikiran 

kritis bagi pelajar kumpulan kawalan dan kumpulan rawatan? 

 

HA : Kaedah pengajaran memberi kesan positif atau negatif terhadap kemahiran 

berfikir aras tinggi bagi kumpulan kawalan dan kumpulan rawatan. 

 

9. Sejauhmanakah kaedah pengajaran memberi kesan terhadap persepsi pelajar 

kumpulan kawalan dan kumpulan rawatan? 

 

HA : Kaedah pengajaran memberi kesan positif atau negatif terhadap kemahiran 

berfikir aras tinggi bagi kumpulan kawalan dan kumpulan rawatan. 

 

10. Adakah terdapat perbezaan yang signifikan bagi kemahiran berfikir kritis antara 

pelajar kumpulan kawalan dan kumpulan rawatan? 

 

HA : Terdapat perbezaan yang signifikan bagi kemahiran berfikir kritis antara 

pelajar kumpulan kawalan dan kumpulan rawatan. 

11. Adakah terdapat perbezaan yang signifikan bagi disposisi pemikiran kritis antara 

pelajar kumpulan kawalan dan kumpulan rawatan? 

 

HA : Terdapat perbezaan yang signifikan bagi disposisi pemikiran kritis antara 

pelajar kumpulan kawalan dan kumpulan rawatan. 

 

 

1.6 Batasan kajian 

Pembolehubah bebas dalam kajian ini adalah perlaksanaan pengajaran lukisan 

kejuruteraan. Pembolehubah bersandar dalam kajian ini adalah kemahiran berfikir 

kritis, disposisi pemikiran kritis pelajar dan persepsi pelajar terhadap pembelajaran. 

Cornell Critical Thinking Skill Test digunakan untuk mengukur tahap kemahiran 

berfikir kritis pelajar, Malaysia Critical Thinking Instrument (MaCTI) digunakan 

untuk mengukur disposisi pemikiran kritis dan Myself As A Learner untuk mengukur 

persepsi terhadap pembelajaran. Perisian Statistical Procedure for Social Science 

(SPSS) versi 21 pula digunakan untuk mengukur kaedah perlaksanaan pengajaran 

terhadap tahap kemahiran berfikir aras tinggi pelajar, disposisi pemikiran kritis dan 

persepsi terhadap pembelajaran. Ia merupakan satu kajian kuantitatif dengan 

menggunakan rekabentuk kuasi-eksperimen dan hanya melibatkan pelajar-pelajar 

Kolej Matrikulasi Teknikal, Malaysia dalam bidang kejuruteraan Mekanikal, 

kejuruteraan Awam dan kejuruteraan Elektrik. Kajian ini hanya memberi tumpuan 

terhadap latihan yang terdiri daripada soalan-soalan lukisan kejuruteraan beraras 

tinggi yang dilaksanakan oleh pensyarah yang mengajar dan diberi dalam bentuk real 

world situation. Ia dilaksanakan dalam tempoh waktu pengajaran dan pembelajaran 

kelas lukisan kejuruteraan iaitu selama dua jam seminggu selama lapan minggu untuk 

kesemua kumpulan kajian. Kandungan silibus bagi lukisan kejuruteraan untuk ketiga-

tiga kolej matrikulasi teknikal adalah sama tanpa sebarang penambahan atau 

pengurangan.  

1.7 Kepentingan Kajian 

Kajian ini adalah perlu untuk menentukan pendekatan penerapan kemahiran berfikir 

kritis yang berkesan dan sesuai dengan pengajaran lukisan kejuruteraan. Ia juga boleh 

digunakan atau dijadikan panduan untuk menerapkan kemahiran berfikir kritis, 

disposisi pemikiran kritis serta membentuk persepsi pelajar terhadap pembelajaran 

dalam subjek-subjek lain yang dapat membentuk pelajar menjadi seorang pemikir 

yang baik. Penerapan KBAT melalui pendekatan penyebatian yang akan dilaksanakan 

di dalam kajian ini adalah berbeza daripada kaedah pengajaran dan pembelajaran yang 

biasa di mana pelajar akan diberi soalan-soalan yang bukan sahaja memerlukan 

mereka untuk melukis malah perlu menulis dan membincangkan hasil pemikiran 

apabila soalan meminta mereka memberi ulasan, cadangan atau pandangan. Selain itu, 

penglibatan pelajar secara aktif dalam menyelesaikan masalah-masalah lukisan 

kejuruteraan yang berbentuk situasi dalam kehidupan sebenar serta penglibatan 

pensyarah dalam memandu pemikiran pelajar untuk berfikir secara kritis akan 

mengenalpasti kaedah perlaksanaan yang paling berkesan bagi membentuk disposisi 

pemikiran kritis yang positif dan meningkatkan kemahiran berfikir kritis pelajar.  

1.8 Definisi Operasional 

1.8.1 Kemahiran Berfikir Kritis 

Kemahiran berfikir kritis adalah kemahiran berfikir secara reflektif dan munasabah 

yang memfokuskan kepada apa yang ingin dipercayai atau apa yang perlu dilakukan. 

Dalam usaha untuk menentukan apa yang hendak dipercayai atau dilakukan, 

seseorang perlu melaksanakan (secara berasingan) perkara-perkara seperti menilai 

kredibiliti sumber, menilai kualiti hujah termasuklah kebolehterimaan alasan, 

anggapan dan bukti, mengenalpasti kesimpulan, alasan dan anggapan, meminta 

penjelasan yang tepat, merancang percubaan dan menilai rekabentuk eksperimen dan 

cuba mendapatkan makluman sejalasnya.   

1.8.2 Disposisi Pemikiran Kritis 

Disposisi pemikiran kritis merujuk kepada kecenderungan atau motivasi ke arah 

sesuatu bentuk tingkahlaku intelektual atau kognitif yang khusus (Akbariah, 2009). 

Kecenderungan dalam tingkahlaku tersebut adalah untuk berfikir secara terbuka, 

bertolak ansur, tidak terlalu berpegang pada pendapat atau kata-kata, 

berkecenderungan untuk menilai dengan teliti sesuatu perkara sebelum membuat 

keputusan atau menyelesaikan masalah, serta gemar kepada perkara-perkara yang 

memerlukan banyak aktiviti kognitif (Akbariah, 2009).  

1.8.3 Persepsi terhadap pembelajaran 

Persepsi terhadap pembelajaran adalah merujuk kepada bagaimana pelajar merasai, 

berfikir dan menilai diri sendiri tentang kejayaan atau kegagalan sepanjang proses 

pembelajaran mereka (Burden, 2014). Ia dilihat melalui tingkahlaku mereka sama ada 

secara positif, negatif atau neutral terhadap pembelajaran. 

1.8.4 Pendekatan Penyebatian (Infusion Approach) 

Pendekatan Penyebatian (Infusion Approach) dalam kajian ini merujuk kepada 

pendekatan pengajaran dengan cara menggabungkan maklumat-maklumat yang diajar 

dalam kandungan pengajaran dengan beberapa bentuk kemahiran berfikir yang boleh 

digunakan dalam kehidupan harian secara semulajadi. Penerapan kemahiran berfikir 

dilakukan dengan memasukkan kemahiran membanding beza, menganalisis, membuat 

ramalan, membuat anggapan, menaakul, membuat keputusan dan menyelesaikan 

masalah di dalam masalah yang diberi kepada pelajar semasa sesi pengajaran dan 

pembelajaran berlaku. 

 



© C
OPYRIG

HT U
PM

11 

1.8.5 Lukisan Kejuruteraan 

Lukisan kejuruteraan adalah kaedah penyampaian nonverbal yang berbentuk grafik 

teknikal dalam menyampaikan idea dan maklumat. Grafik teknikal ini dilengkapi 

dengan teks, imej dan maklumat numerik. Lukisan kejuruteraan dihasilkan 

berpandukan kepada peraturan-peraturan dan piawai yang mesti dikuasai dan dipatuhi. 

1.8.6 Pengetahuan Sedia Ada 

Pengetahuan Sedia Ada dalam kajian ini merujuk kepada pengetahuan (knowledge) 

dan kefahaman (comprehension) dalam subjek-subjek fizik, kimia, matematik dan 

lukisan kejuruteraan yang telah dipelajari semasa peringkat sekolah menengah. Ia 

dapat diketahui melalui pencapaian pelajar semasa peperiksaan Sijil Pelajaran 

Malaysia (SPM). 

1.8.7 Tahap Kesukaran Masalah 

Tahap kesukaran masalah dalam kajian ini merujuk kepada masalah mengikut aras 

domain kognitif manusia seperti dinyatakan oleh Taksonomi Bloom. Tahap kesukaran 

masalah akan bermula dari aras yang rendah sehingga ke aras yang tinggi dalam 

Taksonomi Bloom yang disemak semula oleh Anderson dan Krathwohl (2001) iaitu 

dari aras mengingat (remembering), pemahaman (understanding), mengguna 

(applying), menganalisis (analysis), penilaian (evaluation) dan mencipta (creating). 

1.8.8 Kemahiran Visualisasi 

Kemahiran visualisasi dalam kajian ini merujuk kepada keupayaan minda melihat 

sesebuah objek atau simbol dan berfikir dalam dua atau tiga dimensi dalam minda 

seseorang individu (Widad & Lee, 2004). Ia juga dapat meningkatkan tahap intelek 

seseorang pelajar (Ruhizan et. al, 2012) serta meningkatkan kemahiran menyelesaikan 

masalah dan membuat keputusan (McLaren S. V., 2008) yang merupakan antara ciri-

ciri kemahiran berfikir kritis. Kemahiran visualisasi diukur melalui kebolehan spatial 

yang berbeza; putaran objek, keratan rentas objek dan transformasi dua dimensi 

kepada tiga dimensi. 

